
Sud Bosne i Hercegovine

Суд Босне и Хецеговине

Broj: S1 3 U 016490 14 Uvp 





      
Sarajevo, 04.12.2014.godine



 
Sud Bosne i Hercegovine u Sarajevu, u vijeću Apelacionog odijeljenja, sastavljenom od sudija Srete Crnjaka, kao predsjednika vijeća, Zvjezdane Antonović i dr Branka Moraita, kao članova vijeća, uz sudjelovanje zapisničara Munire Bečar, u upravnom sporu tužitelja R. G. Iz D., Ul. ..., protiv rješenja broj UP-2-04-4-07-1-163/14 od 16.01.2013.godine, odlučujući o zahtjevu za preispitivanje sudske odluke, rješenja Vijeća za upravne sporove Suda BiH broj: S1 3 U 016490 14 U od 05.06.2014.godine tuženog Odbora za žalbe policijskih službenika BiH, na nejavnoj sjednici, održanoj dana 04.12.2014.godine, donio je slijedeću
P R E S U D U
Zahtjev za preispitivanje sudske odluke se uvažava, ukida se rješenje vijeća za upravne sporove Suda Bosne i Hercegovine broj: S1 3 U 016490 14 U od 23.09.2014.godine i predmet dostavlja sudiji u prvostepenom parničnom postupka Upravnog odjela Suda Bosne i Hercegovine na odlučivanje.

O b r a z l o ž e n j e

Rješenjem vijeća za upravne sporove ovog Suda broj: broj: S1 3 U 016490 14 U od 23.09.2014.godine tužba tužitelja je odbačena. 

Protiv navedenog rješenja vijeća za upravne sporove tužitelj je blagovremeno podnio zahtjev za preispitivanje sudske odluke zbog povrede Zakona o upravnim sporovima Bosne i Hercegovine, povrede pravila postupka koji je prethodio donošenju osporenog rješenja i povrede orava na pravično suđenje. Predlaže da se zahtjev uvaži, predmet vrati Sudu BioH u cilju izvođenja svih procesnih radnji iz razloga što tužitelj ne može zbog pogrešnog i nejasnog upustva datog u pouci o pravnom lijeku od strane tužene i nepravilnog rada Suda BiH imati štetne posljedice kojima će biti ograničena njegova prava na pristup pravičnom i nepristrasnom sudu.
U odgovoru na zahtjev tužena je istakla da nije mjerodavna da se upušta u osnovanost, odnosno neosnovanost navoda iznesenih u Zahtjevu za preispitivanje sudske odluke. Opreza radi vezano za meritum o kome je odlučivala tužena navodi da tužbeni zahtjev u potpunosti osporava.

Zahtjev za preispitivanje sudske odluke je osnovan.

Rješenjem vijeća za upravne sporove odbačena je tužiteljeva tužba kojom se traži poništenje rješenja tužene broj UP-2-04-4-07-1-163/14 od 16.01.2013.godine, primjenom odredbe člana 25. Stav 2. Zakona o upravnim sporovima BiH, odnosno što akt koji se tužbom osporava nije konačni upravni akt protiv kojeg se može voditi upravni spor. U obrazloženju pobijanog rješenja vijeće za upravne sporove dalje ističe da se upravni spor shodno odredbi člana 10. Zakona o upravnim sporovima ne može voditi protiv konačnih upravnih akata donesenih u stvarima u kojima je sudska zaštita osigurana izvan upravnog spora.
Osnovano tužitelj ukazuje da vijeće za upravne sporove Suda Bosne i Hercegovine nije moglo odbaciti tužbu kao nedopuštenu iz razloga što se na taj način tužitelju onemogućava pristup sudu te na taj način krši odredba člana 6. Evropske konvencije o zaštiti ljudskih prava, nego je tužbu trebalo uputiti na daljnji postupak sudiji u prvostepenom parničnom postupku Upravnog odijeljenja. Organizacija rada Suda Bosne i Hercegovine je spicifična u odnosu na ostale redovne sudove u entitetima i propisana je odredbom člana 10. Zakona o Sudu Bosne i Hercegovine, gdje je u stavu 2. tačka 2. istog člana propisano da Sud pored krivičnog i apelaconog odijeljenja ima i upravno odijeljenje u kojem pored vijeća za upravne sporove, prvostepeni parnični postupak sudi sudija pojedinac Upravnog odijeljenja (član 18. Zakona o parničnom postupku pred Sudom BiH). 
I prema shvatanju apelacionog vijeća akt tužene koji se pobija tužbom nije konačni upravni akt, odnosno nije akt koji je institucija BiH donijela primjenom zakona države BiH, te da se protiv takvog akta ne može voditi upravni spor, jer osporeni akt nema elemente koje po Zakonu mora sadržavati. U konkretnom slučaju akt čije se preispitivanje traži ne odnosi se na status državnog službenika da bi se o njemu moglo rješavati u upravnom sporu. Akt koji tužitelj tužbom osporava je rješenje Vijeća ministara Bosne i Hercegovine Odbora za žalbe policijskih službenika BiH broj UP-2-04-4-07-1-163/14 od 16.01.2013.godine kojim je odbijena kao neosnovana žalba policijskog službenika Granične policije BiH R. G. izjavljena na rješenje Disciplinske komisije o izricanju disciplinske sankcije broj DP-15/14 od 08.04.2014.godine. 
Pravilan je zaključak vijeća za upravne sporove Suda da rješenje čije se preispitivanje traži nije akt protiv kojeg se može voditi upravni spor nego se radi o aktu tuženog kojim je odlučeno o radnopravnom statusu tužitelja na koji se primjenjuje Zakon o policijskim službenicima BiH (Službeni glasnik BiH broj 27/04, 63/04, 5/06, 33/06, 58/06, 15/08, 63/08, 35/09 i 7/12), kao i Zakon o radu u institucijama Bosne i Hercegovine shodno odredbi člana 95. Zakona o policijskim službenicima. Stoga radnopravni sporovi policijskih službenika po svojoj pravnoj prirodi su građansko-pravni sporovi koji se rješavaju u građanskom parničnom postupku, jer se akti kojima prestaje radni odnos ili se povrijeđuje neko radno pravo ne smatraju konačnim upravnim aktima protiv kojih se može voditi upravni spor u smislu odredbe člana 8. i 9. Zakona o upravnim sporovima, jer policijski službenici nisu državni službenici u smislu člana 2. stav 1. tačka 3 navedenog zakona koji imaju pravo pokretanja upravnog spora iz razloga što odredba člana 6. stav 5. Zakona o državnoj službi u institucijama BiH isključuje mogućnost primjene navedenog zakona na policijske službenike, među koje spada i tužitelj. . 
Ako vijeće za upravne sporove ovog Suda u postupku ispitivanja postojanja procesnopravnih uslova za meritorno odlučivanje po tužbi tužitelja zaključi da osporeni konačni akt-rješenje Odbor za žalbe policijskih službenika BiH ne spada u domen upravnog rješavanja nego da se radi o pravima iz radnog odnosa u smislu Zakona o policijskim službenicima, a u vezi sa odredbama Zakona o radu u institucijama BiH o kojim se raspravlja pred Sudom BiH u parničnom postupku, tada nema razloga da se tužba odbaci nego se ista mora proslijediti sudiji pojedincu prvostepenog parničnog postupka unutar istog Upravnog odijeljenja. Svako drugo postupanje vijeća za upravne sporove bi onemogućilo tužitelju pristup sudu propisan odredbom člana 6. Evropske konvencije o zaštiti ljudskih prava. Podnesena tužba sadrži sve elemente koje propisuje odredba člana 20. Zakona o parničnom postupku, pa i iz tog razloga nije bilo mjesta za odbacivanje tužbe. 
S obzirom na izloženo, vijeće Apelacionog odijeljenja Suda Bosne i Hercegovine je uvažilo zahtjev za preispitivanje sudske odluke kao osnovan na način da je ukinulo osporeno rješenje vijeća za upravne sporove, te predmet dostavilo sudiji u prvostepenom parničnom postupka Upravnog odjela Suda Bosne i Hercegovine na odlučivanje koje je nadležno da provede parnični postupak i odluči o osnovanosti tužbenog zahtjeva tužitelja.
Zapisničar                                                       


 Predsjednik vijeća

Munira Bećar                                                               


Sudija 

                                                                      
               Sreto Crnjak
Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

